	Իրավական ակտի հիմնավորումը


	Անհրաժեշտությունը

	Հայաստանի Հանրապետության և Վերակառուցման և զարգացման միջազգային բանկի (այսուհետ` Բանկ) միջև 2011 թվականի հունիսի 1-ին ստորագրված Վարկային համաձայնագրով նախատեսված` «Էլեկտրամատակարարման հուսալիություն» վարկային ծրագրի (այսուհետ` Ծրագիր) շրջանակներում կառուցվում են Հրազդան 
ՋԷԿ-ից մինչ Շինուհայր 220 կՎ ենթակայան շուրջ 230 կմ երկարությամբ Նորադուզ-Լիճք-Վարդենիս-Վայք-Որոտան-1 էլեկտրահաղորդման 220 կՎ օդային գծերը: 
Ծրագիրն ունի համապետական կարևոր նշանակություն, քանի որ 
նպաստում է էներգետիկ անվտանգության և սպառողների էլեկտրամատակարարման հուսալիության բարձրացմանը: Ծրագրի արդյունավետ իրականացումը չի կարող ապահովվել` առանց ՀՀ կառավարության որոշման նախագծի հավելվածում նշված սեփականության տարածքների oտարման, քանի որ էլեկտրահաղորդման գծի կառուցումն ու շահագործումն անհնար է ապահովել առանց հենարանների տեղակայման և անվտանգության գոտիների համար անհրաժեշտ հողատարածքների ձեռքբերման, որոնց ընտրությունն իրականացվել է սահմանված շինարարական և տեխնիկական նորմերի շրջանակներում` բնակավայրերի, պատմամշակութային հուշարձանների, բնապահպանական տարածքների և ենթակառուցվածքների շրջանցմամբ, հենարանների տեղակայումը հնարավորինս նախատեսելով գոյություն ունեցող էլեկտրահարղորդման գծի միջանցքում:

	Ընթացիկ իրավիճակը և խնդիրները

	Բանկի ընթացակարգերի համաձայն ընտրված շինարարության կապալառու` «Kalpataru Power Transmission LTD» ընկերությունն ավարտել է էլեկտրահաղորդման գծի նախագծման աշխատանքները: 2014թ. սեպտեմբերի 11-ին ընդունվել է 
ՀՀ կառավարության № 993-Ն որոշումը` էլեկտրահաղորդման գծի 5-րդ հատվածի 
(ՀՀ Սյունիքի մարզ), 2014թ. նոյեմբերի 27-ին № 1322-Ն որոշումը` էլեկտրահաղորդման գծի 1-ին և 2-րդ հատվածների (ՀՀ Կոտայքի և Գեղարքունիքի մարզեր) և 2015թ. ապրիլի 16-ին № 403-Ն որոշումը` էլեկտրահաղորդման գծի 3-րդ հատվածի (ՀՀ Գեղարքունիքի և Վայոց Ձորի մարզեր) օտարման ենթակա հողակտորների վերաբերյալ բացառիկ` գերակա հանրային շահ ճանաչելու մասին: Ներկայացվում է էլեկտրահաղորդման գծի 
4-րդ հատվածի համար` ՀՀ  Վայոց Ձորի և Սյունիքի մարզերի որոշ համայնքներում գտնվող ֆիզիկական և իրավաբանական անձանց սեփականության իրավունքով պատկանող տարածքների նկատմամբ  բացառիկ` գերակա հանրային շահ ճանաչելու մասին ՀՀ կառավարության որոշման նախագիծը: ՀՀ կառավարության որոշման նախագծի հավելվածում նշված տարածքների նկատմամբ ճանաչված բացառիկ` գերակա հանրային շահը չհիմնավորված վնաս չի պատճառում սեփականատերերին, քանի որ ծրագրի շրջանակներում կառուցվող բարձրավոլտ էլեկտրահաղորդման գծի նախագծման փուլում հաշվի են առնվել բոլոր շահագրգիռ մարմինների և ազդակիր համայնքների առաջարկությունները և դիտողությունները: ՀՀ կառավարության կողմից սույն որոշումն ընդունելուց հետո կիրականացվի նշված հատվածի օտարման գործընթացը և կսկսվեն էլեկտրահաղորդման գծի կառուցման շինմոնտաժային աշխատանքները:

	Կարգավորման նպատակը և բնույթը

	«Հասարակության և պետության կարիքների համար սեփականության օտարման մասին» Հայաստանի Հանրապետության օրենքի (այսուհետ՝ Օրենք) 7-րդ հոդվածի 1-ին կետի համաձայն` հասարակության և պետության կարիքների համար սեփականությունն օտարվում է միայն ՀՀ կառավարության կողմից օտարման նպատակը բացառիկ՝ գերակա հանրային շահ ճանաչելու դեպքում:
Օրենքի 4-րդ հոդվածի 2-րդ կետի համաձայն` գերակա հանրային շահը կարող է հետապնդել` Հայաստանի Հանրապետության միջազգային պայմանագրերով նախատեսված պարտավորությունների կատարման, ինչպես նաև էներգետիկայի բնագավառում կարևոր նշանակություն ունեցող ծրագրերի իրականացման ապահովման նպատակ:
Ծրագրի իրականացումը կարևոր նշանակություն ունի հանրապետությունում հուսալի էլեկտրամատակարարում ապահովելու գործում: Հայաստանի Հանրապետության և Բանկի միջև 2011 թվականի հունիսի 1-ին ստորագրված Վարկային համաձայնագրի համաձայն` Վարկառուն` Հայաստանի Հանրապետությունը, պետք է ապահովի ծրագրի Վերաբնակեցման քաղաքականության  շրջանակում սահմանված չափանիշների, քաղաքականության, ընթացակարգերի ու մեխանիզմների կիրարկումը:

Այսպիսով` ապահովվում է Բանկի քաղաքականության և ՀՀ օրենսդրության պահանջների բավարարումը:

	Նախագծի մշակման գործընթացում ներգրավված ինստիտուտները և անձիք   

	ՀՀ էներգետիկայի և բնական պաշարների նախարարության աշխատակազմ և «Բարձրավոլտ էլեկտրացանցեր» ՓԲԸ:

	Ակնկալվող արդյունքը

	Որոշումն ընդունելուց հետո հնարավոր կլինի իրականացնել սեփականության օտարման գործընթացը ՀՀ օրենսդրության համաձայն և սկսել էլեկտրահաղորդման գծի կառուցման շինմոնտաժային աշխատանքները:

	Այլ տեղեկություններ (եթե այդպիսիք առկա են)

	Ծրագրի իրականացման համար օտարվող սեփականության դիմաց փոխհատուցումներն իրականացվելու են Բանկի կողմից տրամադրված վարկային միջոցների հաշվին:

ՀՀ կառավարության որոշման նախագծին կցված է նաև պայմանագիր` սեփականության օտարման գործընթացի ընթացքում Հայաստանի Հանրապետության և «Բարձրավոլտ էլեկտրացանցեր» ՓԲԸ իրավունքների, պարտականությունների և պատասխանատվության մասին, համաձայն Օրենքի 7-րդ հոդվածի 3-րդ մասի:


ՀՀ էներգետիկայի և բնական պաշարների նախարար Երվանդ Զախարյան
